
1° OTTOBRE 

( primo giorno di scuola, una volta! ) 

 

L’era ‘l prim d’otober, ‘na volta, che sonava la campanela 

‘Na data fissa, per tuti, l’era semper quela 

Oh! Ma ‘l prim dì somigliava a ‘na festa,  

Corios ‘me serom de rivedè i amis e la sciora maestra! 

Per quei piscinitt l’era on po’ pussè grama : 

Minga inscì facil stacass di soc de la mama! 

Poeu tut’in fila col scosarin ben stirà, 

Petenà ‘me principin e i scarpett ‘pena lustrà. 

La cartela per man col cestin de la merenda : 

Giust quel  necessari, per no fa che se spenda! 

 

Che bela l’infanzia che la scapa via 

E me lassa ‘n del coeur ‘na gran nostalgia! 

 

L’è propi per quest ch’el m’insegna ‘l Vangeli 

Che per andà dent in del Regno dei Cieli 

Emm de sbasass e tornà piscinin 

Perché su là in Ciel s’è tuti fiolin. 

Per i padreterni gh’è no post lassù, 

Che già su ‘sta Tera se ne pò propi pu!  

 

Vun sol l’è ‘l Papà : el noster Signor 

Che a brascia avert el me ‘speta con tut el so amor.  

E quand che ‘sto mond l’avrà finì de pirlàa 

On bel girotond, de sicur, con num la farà. 

 

         Don Arnaldo 


